
				यह पृष्ठ अभी शोधित नहीं है।
,
बम्बई, चौपाटी
५३
हमने हिन्दुस्तान का टुकड़ा किया जाना कबूल कर लिया। कई लोग कहते
हैं कि हमने ऐसा क्यों किया और यह गलती थी। मैं अभी तक नहीं मानता
हूँ कि हमने कोई गलती की और मैं यह भी मानता हूँ कि यदि हमने हिन्दु-
स्तान का टुकड़ा करना मंजूर नहीं किया होता, तो आज जो हालत है, उससे
भी बहुत बुरी हालत होनेवाली थी और हिन्दुस्तान के दो टुकड़े नहीं, बल्कि
अनेक टुकड़े हो जानेवाले थे। इस बात की गहराई में मैं आपको नहीं ले
जाना चाहता हूँ, लेकिन यह बात में अनुभव के आधार पर बताना चाहता हूँ।
मेरे सामने वह सारा चित्र है कि हम किस तरह एक साल गवर्नमेंट चला पाए
थे और यदि हमने यह चीज़ कबूल न की होती, तो क्या होता। परन्तु यदि
यह सारा बयान में आपको दूं, तो बहुत समय चला जाएगा। इसलिए मैं नहीं
दूंगा। लेकिन आप इतना विश्वास रखें कि जब मैंने और मेरे भाई पं० नेहरू ने
यह कबूल किया कि अच्छा ठीक है, यदि टुकड़ा ज़रूर करना है और इसके
बिना मुसलमान नहीं मानते, तो हम इसके लिए भी तैयार हैं। क्योंकि जब तक
हम परदेशियों को न हटा दें, विदेशी हुकूमत न हटा दें, तब तक दिन-प्रति-दिन
ऐसी हालत होती जाती थी कि हमें साफ तौर से दिखाई दिया कि हमारे हाथ
में हिन्दुस्तान का भविष्य नहीं रहेगा और परिस्थिति काबू से बाहर चली
जाएगी। इसलिए हमने सोचा कि अभी तो दो टुकड़े करने से काम ठीक हो जाता
है, तो वैसा ही कर लो। हमने मान लिया कि ठीक है, अपना अलग घर लेकर
अगर यह अपना भाई शान्त हो जाता है और अपना घर सँभाल लेता है, तो
हम अपना घर संभाल लेंगे। लेकिन हमने यह बात इसी उमीद से मानी थी कि
हम शान्ति से अपना काम करेंगे । उसमें हमारी गलती हुई। टुकड़ा करने में
हमारी गलती हुई, यह मैं नहीं कहता, लेकिन गलती इसमें हुई कि न करने
का काम टुकड़ा करने के बाद हम लोगों ने किया। हमने किया, उसका मतलब
यह है कि हमारे सब लोगों ने किया और ऐसी बुरी तरह से कि हम गिर गए।
आजादी के बाद दुनिया में हमारी इज्जत बढ़ी थी और १५ अगस्त के बाद दुनिया
में हमारी एक जगह बन गई थी। उस से हम गिर गए और बहुत नीचे गिरे।
और देशों के लोग यह शक करने लगे कि हम लोग हुकूमत करने के लायक भी
हैं या नहीं। कई लोग ऐसा खयाल भी करने लगे कि यह आजादी चलनेवाली
चीज नहीं है। यह आजादी तो हमने ले ली, लेकिन महीना, दो महीना या
तीन महीनों में यह खतम हो जाएगी। कई परदेशी लोग मानने लगे कि हम

